
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

O‘ZBEKISTONDA BARQAROR 
RIVOJLANISH MAQSADLARINI 
MILLIYLASHTIRISHNING TASHKILIY-
HUQUQIY VA INSTITUTSIONAL ASOSLARI
Turopov Yorqin Sharapovich 
Jizzax davlat pedagogika universiteti katta o‘qituvchisi 
ORCID: 0000-0002-5578-4231

Annotatsiya. Mazkur maqolada BMT tomonidan qabul qilingan global Barqaror rivojlanish maqsadlarining 
(BRM) O‘zbekiston Respublikasida milliy darajaga moslashtirilishi, uning tashkiliy-huquqiy poydevori va 
institutsional mexanizmlari tahlil qilinadi. Tadqiqotda yangi tahrirdagi Konstitutsiya, “O‘zbekiston – 2030” 
strategiyasi va parlament nazorati tizimining BRM indikatorlariga erishishdagi o‘rni o‘rganilgan.

Kalit so‘zlar: Barqaror rivojlanish maqsadlari, milliylashtirish, institutsional asoslar, parlament nazorati, 
“yashil” iqtisodiyot, Muvofiqlashtiruvchi kengash.

Abstract. This article analyzes the adaptation of the global Sustainable Development Goals (SDGs), 
adopted by the United Nations, to the national context of the Republic of Uzbekistan, as well as their 
organizational and legal foundations and institutional mechanisms. The study examines the role of the revised 
Constitution, the “Uzbekistan – 2030” Strategy, and the system of parliamentary oversight in achieving the 
SDG indicators.

Keywords: Sustainable Development Goals, nationalization, institutional foundations, parliamentary 
oversight, green economy, Coordinating Council.

Аннотация. В данной статье анализируется адаптация глобальных Целей устойчивого развития 
(ЦУР), принятых Организацией Объединённых Наций, к национальным условиям Республики Узбекистан, 
а также их организационно-правовые основы и институциональные механизмы. В исследовании 
рассматривается роль Конституции в новой редакции, Стратегии «Узбекистан – 2030» и системы 
парламентского контроля в достижении показателей ЦУР.

Ключевые слова: Цели устойчивого развития, национализация, институциональные основы, 
парламентский контроль, «зелёная» экономика, Координационный совет.

K I R I S H
Globallashuv va iqlim o‘zgarishi davrida iqtisodiy o‘sish, ijtimoiy tenglik va ekologik barqarorlik 

o‘rtasidagi muvozanatni ta’minlash har bir davlatning strategik maqsadi hisoblanadi. BMTning 2030-yilgacha 
mo‘ljallangan Kun tartibi dunyo mamlakatlari uchun transformatsiya dasturi bo‘lib xizmat qilmoqda. O‘zbekiston 
ushbu jarayonga faol integratsiyalashib, global maqsadlarni o‘zining milliy xususiyatlari va rivojlanish 
ustuvorliklaridan kelib chiqqan holda tizimli ravishda milliylashtirmoqda. Mamlakatda BRMga erishish 
faqatgina deklarativ xarakterga ega bo‘lmay, balki u tashkiliy-huquqiy baza va institutsional mexanizmlarga 
tayanadi. Bu haqda O‘zbekiston Respublikasi Prezidenti Shavkat Mirziyoyev shunday deydi: “Biz BMTning 
2030-yilgacha bo‘lgan davrga mo‘ljallangan Barqaror rivojlanish maqsadlarini izchil amalga oshirmoqdamiz. 
Milliy rivojlanish strategiyalarimiz ushbu global maqsadlarga to‘liq mos keladi. Biz inson qadri, huquq va 
manfaatlarini ta’minlash, kuchli institutsional asoslarni va hisobdor davlat boshqaruvini yaratish orqali barqaror 
rivojlanishga erishish sodiqligimizni qat’iy davom ettiramiz” [1]. Global BRM indeksining so‘nggi natijalariga 
ko‘ra, O‘zbekistonning 167 ta davlat orasida 73,1 ball bilan 62-o‘rinni egallagani ushbu institutsional islohotlar 
samaradorligidan dalolat beradi [2].

Maqolani yozishda tizimli yondashuv, qiyosiy-huquqiy tahlil, statistik guruhlash va institutsional 
modellarni baholash metodlaridan foydalanildi. O‘zbekiston Respublikasi Vazirlar Mahkamasining qarorlari, 
Oliy Majlis palatalarining faoliyati va Statistika agentligining rasmiy hisobotlari tadqiqotning empirik bazasini 
tashkil etdi.

T A H L I L  V A  N A T I J A L A R
BMTning global Barqaror rivojlanish maqsadlarini milliy huquqiy tizimga tatbiq etish faqatgina institutsional 

moslashuvni emas, balki milliy qonunchilik tizimini takomillashtirishni talab etadi. O‘zbekistonda BRMni 
milliylashtirishning dastlabki tashkiliy-huquqiy bosqichi O‘zbekiston Respublikasi Vazirlar Mahkamasining 
2018-yil 20-oktyabrdagi 841-sonli qarori bilan boshlangan bo‘lib, unda 16 ta milliy maqsad va ular bilan 
bog‘liq vazifalar tasdiqlangan edi. Keyinchalik, 2022-yilda ushbu vazifalar yanada takomillashtirildi. Ushbu 
jarayon konseptual jihatdan davlatning strategik dasturlari darajasiga ko‘tarildi. Biroq, barqaror rivojlanishning 
ijtimoiy va ekologik ustuvorliklarini qonunosti hujjatlari doirasidan chiqarib, ularga oliy yuridik kuch maqomini 
berish zarurati 2023-yildagi konstitutsiyaviy islohotlarni taqozo etdi. Yangi tahrirdagi O‘zbekiston Respublikasi 
Konstitutsiyasi mamlakatda BRM vazifalarini bajarish uchun davlatning tegishli majburiyatlarini huquqiy 
jihatdan mustahkamlovchi asos bo‘lib xizmat qilmoqda. Konstitutsiyaviy modernizatsiya jarayonida BRM 
bilan bog‘liq tamoyillarning Konstitutsiyada aks etishi quyidagi ustuvor yo‘nalishlarda namoyon bo‘ladi:

Ekologik barqarorlik kafolatlari (BRM 13, 15-maqsadlar): Konstitutsiyaning atrof-muhitni muhofaza qilishga 
oid normalari davlatning ekologik siyosatining huquqiy asoslarini mustahkamladi. Yuridik fanlar doktori, professor 
A.X. Saidov ta’kidlaganidek: “Yangi tahrirdagi O‘zbekiston Konstitutsiyasida davlatning ijtimoiy majburiyatlari, 
xususan, aholining qulay atrof-muhitga va sog‘liqni saqlashga bo‘lgan huquqlari mustahkamlangani milliy BRM 
vazifalarini bajarish uchun to‘g‘ridan-to‘g‘ri ishlaydigan huquqiy kafolat hisoblanadi” [3].

O‘zbekistonda BRM indikatorlarining hayotga tatbiq etilishi an’anaviy davlat boshqaruvi modellaridan farq 
qilib, ijro hokimiyatining muvofiqlashtiruvchi funksiyalari hamda vakillik organining nazorat-tahliliy institutlarining 
o‘zaro mutanosib faoliyatiga tayanadi.

Mamlakatda shakllantirilgan institutsional tizimning birinchi va asosiy ijro etuvchi bo‘g‘ini — O‘zbekiston 
Respublikasi Bosh vazirining o‘rinbosari rahbarligidagi Milliy maqsad va vazifalarni amalga oshirish bo‘yicha 
Muvofiqlashtiruvchi kengash hisoblanadi.

Parlament nazorati doirasida qo‘llanilayotgan mexanizmlarni ikkita asosiy yo‘nalishga ajratish 
mumkin: 1) Institutsional nazorat-tahlil: Oliy Majlis Qonunchilik palatasi va Senati tomonidan ijro hokimiyati 
organlarining, xususan, vazirlik va idoralarning BRM ijrosi bo‘yicha hisobotlarini tizimli ravishda eshitish 
amaliyoti. Bunda an’anaviy “hukumat soatlari” va parlament so‘rovlaridan tashqari, milliy indikatorlarga 
erishish darajasi qo‘shimcha nazorat va tahlil mexanizmlari bilan takomillashtirilmoqda. 2) Byudjet 
nazorati: Parlament komissiyasi Davlat byudjetini tasdiqlash jarayonida moliyaviy mablag‘larning BRM 
ustuvorliklariga qanchalik yo‘naltirilganini baholaydi. Bu esa byudjet siyosatining ijtimoiy va ekologik 
transformatsiyasini ta’minlashning muhim vositalaridan biri hisoblanadi. Oliy Majlis Senati Raisi T.K. 
Narbayeva o‘zining fundamental tadqiqotida ushbu institutsional hamkorlikning ahamiyatiga shunday 
baho beradi: “O‘zbekiston tajribasida BRM indikatorlarining ijrosi ustidan Hukumat va Parlamentning 
birgalikdagi nazorati o‘rnatilgani milliy dasturlarning ijro intizomini ta’minlashda Markaziy Osiyodagi eng 
samarali institutsional model hisoblanadi” [4]. Shunday qilib, O‘zbekistonda BRMni amalga oshirishning 
institutsional tizimi davlat boshqaruvini takomillashtirish, qonun ustuvorligini ta’minlash hamda davlat 
institutlari faoliyatini rivojlantirishga xizmat qilmoqda.

“Yashil” transformatsiya va ekologik barqarorlik (BRM 7, 13, 15-maqsadlar): Energetika sektorini 
transformatsiya qilish va qayta tiklanuvchi energiya manbalarini joriy etish (BRM 7) uchun sohaga to‘g‘ridan-
to‘g‘ri xorijiy va davlat investitsiyalari hajmi oshirildi. Shuningdek, “Yashil makon” umummilliy loyihasi doirasida 
har yili yashil maydonlarni kengaytirish va suv tejovchi texnologiyalarni rivojlantirish uchun davlat byudjeti 
hamda Orolbo‘yi mintaqasini rivojlantirish jamg‘armasi mablag‘lari hisobidan trillionlab so‘m yo‘naltirilmoqda. 
Bu borada iqtisodchi olim, dotsent Sh.D. Kudbiyev o‘zining ilmiy tadqiqotlarida fiskal siyosatning BRM bilan 
integratsiyalashuviga quyidagicha baho beradi: “Milliy BRMni strategik rejalashtirish jarayoni davlat byudjeti va 
“yashil” iqtisodiyot ustuvorliklari bilan chuqur integratsiyalashgan. Bu resurslarni oqilona taqsimlashga xizmat 
qiladi” [5].

BRMga erishish jarayonini baholash uchun Statistika agentligi tomonidan maxsus nsdg.stat.uz portali 
yaratilgan. Unda 100 dan ortiq milliy indikatorlar bo‘yicha dinamik ma’lumotlar yangilab boriladi.

Milliy darajada Barqaror rivojlanish maqsadlariga erishish faqatgina fiskal instrumentlar yoki huquqiy 
bazani yangilash bilan cheklanib qolmay, davlat siyosatining muhim yo‘nalishi bo‘lgan ijtimoiy va ekologik 
ustuvorliklarning institutsional transformatsiyasini taqozo etadi. An’anaviy tarmoqli boshqaruv modellaridan 
voz kechilishi hamda tizimning inklyuziv rivojlanish mezonlariga moslashtirilishi O‘zbekistonda global BRM 
indikatorlarini amalga oshirish samaradorligini oshirishga xizmat qildi. Ushbu transformatsiya ijtimoiy va 
ekologik yo‘nalishlarda quyidagi konseptual va institutsional o‘zgarishlarda namoyon bo‘lmoqda:

Ekologik transformatsiya va “Yashil” o‘sish ustuvorliklari (BRM 13, 15-maqsadlar): Ekologik muvozanatni 
saqlash an’anaviy tarmoq vazirligi doirasidan chiqib, umumiqtisodiy ahamiyatga ega ustuvor yo‘nalish sifatida 
qaralmoqda. Ekologiya, atrof-muhitni muhofaza qilish va iqlim o‘zgarishi vazirligining vakolatlari kengaytirilib, 

unga iqlim o‘zgarishi oqibatlarini yumshatish bo‘yicha davlat organlari faoliyatini muvofiqlashtirish vakolati 
berildi.

Shu bilan birga, urbanizatsiya va iqlim o‘zgarishining salbiy oqibatlari sharoitida ekologik xavfsizlik va 
hududlarni tizimli rivojlantirish muammolari o‘rtasidagi mutanosiblikni ta’minlash dolzarb vazifa bo‘lib qolmoqda. 
Professor R.I. Xolmuradov ta’kidlaganidek: “Urbanizatsiya sharoitida har bir fuqaro uchun yashil maydonlar 
normasini xalqaro BRM standartlariga moslashtirish, ekologik xavfsizlikni institutsional tartibga solishni talab 
etadi” [6].

Ushbu ijtimoiy va ekologik ustuvorliklarning transformatsiya jarayoni Oliy Majlis palatalarining qonun 
ijodkorligi faoliyatida ham o‘zining aksini topmoqda.

X U L O S A  V A  T A K L I F L A R
BMT tomonidan qabul qilingan 2030-yilgacha mo‘ljallangan global kun tartibi va Barqaror rivojlanish 

maqsadlarini (BRM) O‘zbekiston Respublikasi davlat boshqaruvi va milliy qonunchilik tizimiga moslashtirish 
zamonaviy davlat boshqaruvi rivojining muhim yo‘nalishlaridan biri hisoblanadi. Mazkur tadqiqot doirasida 
amalga oshirilgan qiyosiy-huquqiy va institutsional tahlillar shuni ko‘rsatadiki, O‘zbekistonda BRM indikatorlarini 
milliylashtirishning tashkiliy-huquqiy va institutsional asoslari izchil va tizimli ravishda shakllantirilgan bo‘lib, 
ular xalqaro yondashuvlar bilan muayyan darajada uyg‘unlashgan. Xalqaro tajriba va milliy amaliyotning tizimli 
tahlilidan kelib chiqqan holda, kelgusida O‘zbekistonda BRM indikatorlariga erishish samaradorligini yanada 
oshirish va institutsional bazani mustahkamlash maqsadida quyidagi konseptual va amaliy taklif hamda 
tavsiyalar ilgari suriladi:

1. Innovatsion va barqaror moliyalashtirish mexanizmlarini kengaytirish (fiskal transformatsiya):
“Yashil obligatsiyalar” (Green bonds) va BRM suveren obligatsiyalarini chiqarish ko‘lamini qonunchilik 

doirasida yanada kengaytirish lozim.
2. Mahalliylashtirish jarayonlarini chuqurlashtirish:
Global va milliy maqsadlarning samaradorligi ularning eng quyi bo‘g‘inlarda qanday ijro etilishiga bog‘liqdir. 

BRM indikatorlarini faqatgina markaziy davlat organlari darajasida nazorat qilish yetarli natija bermaydi.
3. Raqamli nazorat va shaffoflikni ta’minlash (texnologik modernizatsiya):
Ma’lumotlarning haqqoniyligi va tezkorligi barqaror rivojlanish jarayonlarini to‘g‘ri rejalashtirishning asosidir.
4. Ekologik xavfsizlik va urbanizatsiya mutanosibligini huquqiy tartibga solish:
Iqlim o‘zgarishi sharoitida yirik shaharlarning kengayishi va sanoat rivoji atrof-muhitga katta bosim 

o‘tkazmoqda. Shu sababli ekologik xavfsizlik normalarini tizimlashtirish talab etiladi.
Umumiy xulosa sifatida ta’kidlash joizki, O‘zbekiston Respublikasida Barqaror rivojlanish maqsadlarini 

milliylashtirish bo‘yicha amalga oshirilayotgan institutsional va qonunchilik islohotlari faqatgina bugungi kun 
ehtiyojlarini qondirishga emas, balki kelajak avlodlar manfaatlarini hisobga olgan holda barqaror ijtimoiy va 
ekologik sharoitlarni ta’minlashga qaratilgan. Yuqorida bayon etilgan takliflarning amaliyotga izchil tatbiq 
etilishi mamlakatda davlat boshqaruvi samaradorligini yanada oshirishga, milliy iqtisodiyotning “yashil” va 
inklyuziv transformatsiyasini jadallashtirishga hamda “O‘zbekiston – 2030” strategiyasi doirasida belgilangan 
maqsadlarga erishish samaradorligini oshirishga xizmat qiladi.

